
II кечкенәләр төркемендә әниләр көненә багышланган 
“Тычкан малае Чи-чи бездә кунакта” бәйрәм иртәсе

Максат: Әниләренең, әбиләренең күңелләрен күтәрергә, аларда бәйрәм рухы тудырырга теләк уяту. Сәнгатьле сөйләм күнекмәләрен үстерү, олылар каршында матур итеп чыгыш ясарга өйрәтүне дәвам итү. Балаларда күтәренке кәеф, шатлыклы хисләр тудыру. Үзләренең әниләре, әбиләре белән горурлану хисләре тәрбияләү.
Персонажлар: Яз кызы – мәктәпә әзерлек төркеме баласы, тычкан малае Чи-чи – тәрбияче.
Зал бизәлеше: зал шарлар, матур чәчәкләр белән бәйрәмчә бизәлә.

Балалар парлашып “Топ-топ” рус биюе биеп залга үтәләр һәм урындыкларга утыралар.
А.б. Хәерле көн кадерле әниләр, әбиләр, дәү әниләр, кызлар! Сезне барыгызны да бүгенге язның беренче бәйрәме белән чын күңелебездән тәбрик итәбез.
Зәңгәр күгемдә ал кояш
Сүнмәсен, балкып торсын.
Әниләрнең нурлы йөзе
Гел көләч булып калсын.
Әниләрнең күңелләре
Кояштай якты булсын.
Әниләребез йөзендә
Елмаю балкып торсын.
Кадерле балалар, менә бүген бирегә күпме әни килгән. Нинди матур алар, нинди ягымлы, нинди гүзәл. Әниләребез янда булгач, сезгә дә шундый җылы, рәхәт. Бүген әниләрне хөрмәт итә торган, әниләргә рәхмәт әйтә торган назлы бәйрәм-әниләр, әбиләр, кызлар бәйрәме. Әйдәгез, аларга үзебезнең матур җырларыбызны, биюләребезне, шигырьләребезне бүләк итик.
Шигырьләр
1. Кояш көлә, мин елмаям
8 нче март бүген.
Бүген әниләр бәйрәме
Шуңа күңелем шат минем.
2. Бәйрәм бүген, бәйрәм диеп
Бар дөнья көлеп торсын.
Әни бәйрәме икәнне
Әти дә белеп торсын,
Әти дә көлеп торсын.
3. Бүген әниләр бәйрәме
Бүген җирдә тантана.
Кояш шуңа көлә бүген
Гөлләр шуңа шатлана.
4. Әниләрнең бәйрәме ул
Безнең дә көткән бәйрәм
Җырлап-биеп күңел ачыйк
Бүген әниләр белән
5. Март аенда, кар өстендә
Кояш нурлар уйната
Яз килә, каршы алыгыз
Дигән хәбәр тарата.
Без беләбез, җылы язның
Иң беренче бәйрәме
Әниләр, әби-апалар
Хатын-кызлар бәйрәме.
А.б. Балалар, әниләр бәйрәмен, билгеле инде, яз алып килә. Урамда яз билгеләре күренә башлады инде. Көннәр җылытты, түбәдән тамчылар тама. Әйдәгез, яз турында җыр җырлап алыйк.
“Яз җитә” җыры
А.б. Әнә яз кызы үзе дә килеп җиткән.
Яз кызы керә.
Яз: Исәнмесез, балалар. Мине сагынып көттегезме?
Мин ерактан килдем сезгә,
Язлар иленнән.
Урман аланының ал чәчәкләр
Үскән җиреннән.
Чәчәкләрне җыеп алып
Тездем күлмәккә.
Иң-иң матурларын алдым
Сезгә бүләккә.
А.б. Рәхмәт, яз кызы, безнең бәйрәмгә килгәнең өчен. Кая, кәрҗинеңдәге чәчәкләрне карыйк әле. Ой, бу чәчәкләр нишләгән соң?
Яз: Балалар, сезнең янга килгәндә җил чыгып чәчәкләремнең таҗларын өзде. Аларны ясарга булышмассыз микән.
А.б. Кайгырма, яз кызы, безнең балалар сиңа бик теләп ярдәм итәрләр, шулаймы? Ярдәмгә әниләребезне дә чакырырбыз.
Уен “Чәчәкләрне җый” (уенда 4 әни, 4 бала катнаша. Кәрҗиндә 4 төстәге чәчәкләрнең таҗлары, әниләрдә чәчәкләрнең уртасы. Һәр бала үзенең әнисенең кулындагы чәчәк төсенә туры килгән чәчәк таҗларын сайлап алып килә, әни белән бала чәчәк төзиләр).
А.б. Менә, яз кызы, чәчәкләр әзер дә.
Яз: Рәхмәт, чәчәкләр сезгә бүләк булып калсын. Мин китим инде. Исән булыгыз.
А.б. Исән бул, яз кызы. Бәйрәмгә килгәнең өчен рәхмәт.
А.б. Әниләребез кояштай озын гомерле булсыннар иде, чөнки әниләр булганда гына өебез ямьле, ашыбыз тәмле, йокыбыз тыныч була. Әниләребез дөньяда иң гүзәл затлар булу белән беррәттән, иң тырыш, бар эшне булдыра торган алтын куллы җан ияләре дә. Алар матур-матур носкилар, бияләйләр бәйлиләр, тәмле ашлар, өчпочмаклар, кабартмалар пешерәләр. Әйдәгез, балалар, әниләребезгә үзебезнең матур шигырьләребезне бүләк итик.
Шигырьләр
1. Әнием минем матур
Күзләре якты, көләч.
Шундый күңелле була
Ул өйгә кайтып кергәч.
Конфет та кирәк түгел,
Кирәк түгел курчак та
Чөнки мин әниемне
Алдым инде кочаклап.
2. Әниемнең кызы юк бит,
Мин әнигә бер генә.
Кызы да юк, эше дә күп
Әнинең берүзенә.
Кибеттән сөт алып кайтам,
Ипигә дә йөгерәм.
Әниемнең кызы юк та
Малае бар бер дигән.
3. Син әнием минем өчен
Бу дөньяда бер генә.
Елмайганда йөзләреңнән
Бар өйгә нур бөркелә.
4. Йөрәгемнең иң түрендә
Иң кадерлем – әнием.
Яхшылыкта, матурлыкта
Үрнәк минем әнием.
5. Минем әнием – тегүче
Үз эшен ул бик нык сөя.
Ул теккән җылы киемне
Бик күп кешеләр кия.
6. Дөньяда иң акыллы,
Иң уңган минем әни.
Менә шуңа аның яныннан
Бер дә китәсе килми.
Залга тычкан баласы “Чи-чи” керә.
Чи: Ой, мин кая килеп эләктем, урамга саф һава суларга дип кенә чыккан идем.
А.б. Исәнме, тычкан дус. Син балалар бакчасына килеп чыккансың. Безнең балаларның матур җырларын ишетеп кергәнсеңдер әле. Бүген бездә бәйрәм, әниләребез, әбиләребез, дәү әниләребез, кызларыбыз бәйрәме.
Чи: Кунакларны күрми дә торам икән. Кадерле әниләр, әбиләр, дәү әниләр, кызлар! Сезне чын күңелемнән бүгенге бәйрәм белән котлыйм, сезгә нык сәламәтлек, ак бәхетләр телим.
А.б. Рәхмәт сиңа, тычкан дускай, матур теләкләреңә.
Чи: Танышыйк инде булмаса, минем исемем тычкан малае Чи-чи була. Минем сезгә дигән бүләгем дә бар бит әле (тычкан конфетлар үсеп утырган агачны күрсәтә). Бу гади агач түгел, ә бәлки тылсымлы агачтыр, чөнки ул конфет агачы. Аның ботакларында конфетлар үсеп утыра. Бу агачны мин бик озак карап тәрбияләп үстердем, сулар сиптем, матур сүзләр әйттем. Балалар, ә сез әниләрегезгә матур сүзләр әйтә беләсезме? (ягымлы, матур сүзләр әйттерү).
А.б. Конфетлар гади конфетлар түгелдер. Бәлки анда шоколад конфетлардыр.
Чи: Юк.
А.б. Бәлки анда мармелад конфетлардыр.
Чи: Юк.
А.б. Бәлки анда ирис яки әтәч конфетлардыр. Чи-чи, безгә сер итеп кенә әйт инде, ул конфетларның эчендә нәрсә?
Чи: Бик беләсегез киләмени? Алайса, анда нәрсә икәнен үзегез алып карагыз, конфетларымның серен белерсез.
А.б. Кая, беренче конфетны алып карыйк әле. Бу конфет бик шук, шаян конфет икән. Ул кызларга әниләренә багышлап бию биергә куша.
Кызлар биюе
Чи: Балалар бик булдыралар икән.
А.б. Ә хәзер икенче конфетны шушы баланың әнисе алып карасын әле (бер баланың әнисе чыгарыла, ул конфетны ачып укый).
Әни: Бу конфет бик җырларга ярата икән, ул балалардан матур җыр җырлап бирүләрен сорый.
Җыр “Сөенеч”
А.б. Җырладык та, биедек тә, балалар, әллә бер уйнап алабызмы?
“Миңлебай” җырлы уены
А.б. Чи-чи дус, ә син өйдә әниеңә булышасыңмы соң? Әниләребезнең өйдә дә эшләре бик күп бит.
Чи: Әлбәттә. Әниемә һәрвакыт булышам, аның сүзләрен тыңлыйм. Ә сез, балалар, әниләрегезгә булышасызмы соң? (балалар җавабы)
А.б. Чи-чи дус, тагын берәр конфет алып карыйк мәллә?
Чи: Әйдә, бу баланың дәү әнисе алып карасын әле.
Дәү әни: Бу конфетта безнең олы җанлы, киң күңелле, тәмле телле, йомшак куллы дәү әниләребезгә, әбиләребезгә матур шигырьләр сөйләгез дип язылган.
А.б. Әйе, шул. Без кадерле кешеләребез – дәү әниләребезне, әбиләребезне дә онытмадык, аларга багышлап шигырьләр өйрәндек.
Шигырьләр
1. Минем әби бик әйбәт
Гел көлеп кенә тора.
Балакаем дип әйтеп
Сөеп иркәләп тора.
2. Әбием һәркөн безгә
Тәмле ашлар пешерә.
Сөйкемле сүзләре белән
Безнең күңелне күрә.
3. Мин әбине яратам
Ул да мине ярата.
Минем әбидән дә әйбәт
Кем бар икән дөньяда.
4. Әбием бәлеш пешерә
Бигрәкләр тәмле итеп.
Мин мич янында торамын
Кайчан пешкәнен көтеп.
5. Тор бәбкәем, уян инде дип
Дәү әнием уята.
Көләч йөзле әбиемне
Һәммәбез дә ярата.
6. Әбиемнең җылы кулы
Чәчләремне сыйпады.
Бүгенге матур бәйрәмдә
Тәбриклибез без аны.
А.б. Чи-чи дус, безнең бүген кызларыбызның да бәйрәме. Малайлар аларга бүләк итеп бию өйрәнделәр.
Матрослар биюе
А.б. Балалар, әниләребезне дә котлап, аларга үзебез ясаган бүләкләребезне тапшырыйк (бүләк тапшыру).
А.б. Кадерле балалар! Әниләребезгә һәрвакыт матур сүзләр әйтик, яратыйк аларны, эшләрендә булышыйк, ачуландырмыйк. Менә шул иң зур бүләк булыр аларга.
Чи: Агачыбызда конфетлар бетмәгән икән. Тагы бер әниебез алып карасын әле.
Әни: Бу конфет та биергә яратучы булып чыкты. Ул татар биюе башкаруыгызны сорый.
Татар биюе
А.б. Кадерле әниләребез, дәү әниләребез, әбиләребез. Сезнең өчен тырышып әзерләгән бәйрәмебез ахырына якынлашты. Килгәнегез өчен, алкышларыгыз өчен зур рәхмәт сезгә. Чи-чи дус, сиңа да бик зур рәхмәт, безгә үзеңнең тылсымлы агачыңны алып килгәнең өчен.
Чи: Балалар, бүгенге бәйрәмдә бик матур җырладыгыз, биедегез, шигырьләр сөйләдегез. Чын артистлар икәнсез.
А.б. Әйдәгез, бүлмәбезгә кайтыйк, Чи-чи дусны үзебез белән алыйк (балалар музыка астында залдан чыгалар).
